
B9-0176/2024

Riżoluzzjoni tal-Parlament Ewropew dwar ir-restituzzjoni ta’ beni tal-patrimonju 
nazzjonali Rumen approprjati illegalment mir-Russja
(2024/2605(RSP))

Il-Parlament Ewropew,

– wara li kkunsidra r-riżoluzzjonijiet preċedenti tiegħu dwar ir-Russja,

– wara li kkunsidra l-Artikolu 167 tat-Trattat dwar il-Funzjonament tal-Unjoni Ewropea 
(TFUE),

– wara li kkunsidra l-Artikolu 3(3) tat-Trattat dwar l-Unjoni Ewropea (TUE),

– wara li kkunsidra l-Konvenzjoni ta’ The Hague tal-1954 għall-Ħarsien tal-Beni 
Kulturali f’Każ ta’ Kunflitt Armat,

– wara li kkunsidra l-Konvenzjoni tal-UNESCO tal-1970 dwar il-Mezzi ta’ Projbizzjoni u 
ta’ Prevenzjoni tal-Importazzjoni, tal-Esportazzjoni u Trasferiment Illeċiti tas-Sjieda tal-
Proprjetà Kulturali;

– wara li kkunsidra l-Konvenzjoni tal-UNIDROIT tal-1995 dwar Beni Kulturali Misruqa 
jew Esportati Illegalment,

– wara li kkunsidra l-Artikolu 132 tar-Regoli ta’ Proċedura tiegħu,

A. billi fl-1916, il-beni tal-patrimonju nazzjonali tar-Rumanija kienu mhedda mill-Potenzi 
Ċentrali u r-rappreżentanti tal-Gvern tar-Rumanija u tal-Bank Nazzjonali tar-Rumanija 
ffirmaw protokoll mar-Russja li jistipula t-termini u l-kundizzjonijiet għall-ewwel vjeġġ 
ta’ dawn il-beni tal-patrimonju nazzjonali lejn Moska għaż-żamma sikura; billi dan il-
protokoll jiddikjara li l-beni tal-patrimonju Rumen kienu “taħt il-garanzija tal-Gvern 
Russu fir-rigward tas-sikurezza tal-vjeġġ, is-sigurtà tad-depożitu u r-restituzzjoni lejn ir-
Rumanija”; billi wara dan, fl-1917, kien hemm it-tieni vjeġġ u protokoll iffirmat ta’ 
akkumpanjament;

B. billi hawnhekk it-terminu “beni tal-patrimonju nazzjonali” jirreferi għar-riżerva tad-
deheb tal-Bank Nazzjonali tar-Rumanija, magħmula minn ingotti tad-deheb u muniti 
rari, kif ukoll minn beni kulturali u artistiċi li jappartjenu lill-wirt nazzjonali tal-pajjiż;

C. billi l-beni tal-patrimonju nazzjonali totali mogħtija legalment fil-kustodja tar-Russja 
kienu jikkonsistu minn 91,5 tunnellata ta’ deheb fin li jappartjeni għar-riżerva tal-Bank 
Nazzjonali tar-Rumanija, kollezzjonijiet rjali ta’ ġojjelli u muniti rari, flimkien ma’ assi 
ta’ importanza kulturali u storika bħal arkivji tal-istat, dokumenti, manuskritti storiċi 
prezzjużi, pitturi patrimonjali, kotba u kollezzjonijiet rari minn ħafna istituzzjonijiet 
pubbliċi u privati li jkopru aktar minn ħames sekli ta’ storja Rumena;

D. billi minn dak iż-żmien, ir-Russja rrifjutat li tirrestitwixxi għalkollox il-beni tal-
patrimonju nazzjonali lejn ir-Rumanija minkejja dak li kien stipulat fil-protokolli 
ffirmati; billi r-restituzzjoni tal-beni tal-patrimonju nazzjonali Rumen approprjat hija ta’ 

importanza kulturali, storika u istituzzjonali sinifikanti għall-poplu tar-Rumanija;

E. billi r-Russja ilha għaddejja bi gwerra ta’ aggressjoni illegali, mhux provokata u mhux 
ġustifika fuq skala kbira kontra l-Ukrajna mill-24 ta’ Frar 2022, bi ksur sfaċċat u 
flagranti tal-Karta tan-NU u tal-prinċipji fundamentali tad-dritt internazzjonali;

1. Jikkundanna lill-Federazzjoni Russa talli approprjat illegalment u żammet 
intenzjonalment il-beni tal-patrimonju nazzjonali tar-Rumanija bi ksur tad-dokumenti 
ta’ protokoll ta’ akkumpanjament u l-garanziji legali ta’ restituzzjoni kif iffirmati kemm 
mir-Rumanija kif ukoll mir-Russja fl-1916 u l-1917;

2. Jisħaq il-valur numismatiku u kulturali tal-artefatti li ntbagħtu lir-Russja għaż-żamma 
sikura minħabba r-riskji li ffaċċjaw matul l-Ewwel Gwerra Dinjija; jenfasizza li filwaqt 
li l-maġġoranza tal-beni kulturali, artistiċi u arkivjali ġew restitwiti lir-Rumanija fl-1935 
u fl-1956, il-91,5 tunnellata ta’ deheb fin li jifdal u li kienu jagħmlu parti mir-riżerva 
tal-Bank Nazzjonali tar-Rumanija, qatt ma ġew restitwiti mir-Russja minkejja l-
protokolli ffirmati meta sar it-trasferiment tal-beni tal-patrimonju lejn ir-Russja; jinnota 
li l-ammont totali ta’ deheb fin Rumen depożitat fil-Kremlin illum għandu valur totali 
ta’ aktar minn EUR 5,5 biljun;

3. Jinnota l-istabbiliment fl-2003 tal-Kummissjoni Konġunta bejn ir-Rumanija u r-Russja, 
magħmula minn esperti bil-mandat li jippermettu diskussjonijiet u sforzi biex issir ir-
restituzzjoni ta’ beni tal-patrimonju nazzjonali; jiddispjaċih li l-laqgħat ta’ din il-
kummissjoni li saru matul is-snin li segwew, u l-aktar reċenti fl-2019, ma wasslux għal 
ftehim mill-partijiet għar-restituzzjoni tal-beni tal-patrimonju; jinnota li l-Federazzjoni 
Russa, u l-USSR ta’ qabilha, qatt ma rrikonoxxew formalment li l-beni tal-patrimonju 
jappartjenu lir-Rumanija u għandhom jiġu restitwiti;

4. Jistieden lir-Russja biex, mingħajr dewmien, tirrestitwixxi lir-Rumanija l-bqija tal-beni 
tal-patrimonju nazzjonali tar-Rumanija, kif ittrasferit fl-1916 u fl-1917, f’konformità 
mal-istipulazzjonijiet tal-protokolli ffirmati;

5. Jissottolinja li l-gwerra ta’ aggressjoni illegali, mhux provokata u mhux ġustifikata tar-
Russja kontra l-Ukrajna biddlet b’mod fundamentali l-kuntest li fih il-politika tal-UE 
lejn ir-Russja, inklużi r-relazzjonijiet diplomatiċi, tista’ tiġi diskussa u determinata; 
jinnota l-possibbiltà li s-sejħa għar-restituzzjoni ta’ beni tal-patrimonju nazzjonali tar-
Rumanija tiġi inkluża fuq aġenda futura tar-relazzjonijiet bejn l-UE u r-Russja li reġgħu 
bdew meta r-Russja tkun issodisfat ir-rekwiżiti għan-normalizzazzjoni tar-relazzjonijiet 
mal-UE, l-aktar importanti t-terminazzjoni sħiħa tal-attivitajiet militari kollha tagħha fl-
Ukrajna u l-irtirar mingħajr kundizzjonijiet tal-forzi u t-tagħmir militari kollha tagħha 
mit-territorju kollu tal-Ukrajna rikonoxxut internazzjonalment;

6. Jistieden lill-Kummissjoni tappoġġja lill-awtoritajiet Rumeni fl-esplorazzjoni ta’ mezzi 
legali biex tiġi żgurata r-restituzzjoni tal-beni tal-patrimonju nazzjonali lir-Rumanija 
mingħajr dewmien;

7. Jagħti istruzzjonijiet lill-President tiegħu biex tgħaddi din ir-riżoluzzjoni lill-Kunsill, 
lill-Kummissjoni, lill-Viċi President tal-Kummissjoni / Rappreżentant Għoli tal-Unjoni 
għall-Affarijiet Barranin u l-Politika ta’ Sigurtà, lis-Servizz Ewropew għall-Azzjoni 
Esterna, lill-gvernijiet u lill-parlamenti tal-Istati Membri, u lill-President, lill-Gvern u 

lill-Parlament tal-Federazzjoni Russa.


